
BOSHLANG‘ICH SINFLARDA SO‘ZLARNING KO‘CHMA MA’NOSI USTIDA  

ISHLASH  

Nuritdinova Shahnoz Sadridinovna,  

Boshlang’ich ta’lim nazariyasi o’qituvchisi  

Askarova Mohina 1-bosqich talabasi  

  

 Leksik ma’nolar o’z ma’no va ko’chma ma’no deb farq qilinadi. Boshlang’ich sinf ona 

tili darsliklarida turlicha misollar bilan izohlanadi. Misol uchun: 4-sinf ona tili darsligida o’z va 

ko’chma ma’nodagi so’z birikmalari ikki ustunchaga ajratamiz.  

O’z ma’no -Ko’chma ma’no  

Odamning oyog’i -Karavotning oyog’i  

Ko’ylakning etagi -Qirning etagi  

Qushning tumshug’i-Kemaning tumshug’i  

 Boshlang’ich sinflarda so‘zning ko‘chma ma’nosi ustida ishlash jarayonini ikki bosqichga 

ajratish mumkin:  

1. O‘quvchilarga so‘zning ko‘chma ma’nosini tushuntirish.  

2. O‘quvchilarni so‘zlarni ko‘chma ma’noda qo‘llashga o‘rgatish.  1- 

bosqich  

 So‘zning ko‘chma ma’nosini tushuntirishni 1- va 2-sinfdan boshlab amalga oshirsa bo‘ladi. 

So‘zning ko‘chma ma’nosi haqida o‘quvchida tuhuncha hosil qilish uchun quyidagi usullardan 

foydalanish mumkin:  

1.So‘zlarning o‘z va ko‘chma ma’noda qo‘llangan shakllarini qiyoslash. 

Masalan, doskaga quyidagi ikkita gap yoziladi.  

1.Onam oltin uzuk sotib oldilar.  

2.O‘lkamizga oltin kuz kirib keldi.  

 O‘qituvchi o‘quvchilarga quyidagi savollarni beradi:  

1.O‘quvchilar, oltin deganda nimani tushunasiz?  

2.Doskaga yozilgan gaplarga e’tibor bering. Qaysi gapda oltin so‘zi siz tushungan narsani 

ifodalayapti?  

3.Nima uchun 2-gapda oltin kuz deyilgan? Kuz ham oltindan yasaladimi?  

 O‘quvchilar javob bera olmasa, quyidagicha izoh beradi: O‘quvchilar, kuzda daraxtlarning 

bargi sap-sariq rangda bo‘ladi. Bundan tashqari, meva-chevalar ham g’arq pishadi. Shuning 

uchun oltin so‘zi sap-sariq va to‘kin-sochin degan ma’noni bildiradi. Demak, ikkinchi gapimizda 

oltin so‘zi ko‘chma ma’noda qo‘llangan.  

2.So‘zning o‘z va ko‘chma ma’noda qo‘llanadigan birikmalarini qiyoslash.  

Doskaga so‘zlar o‘z va ko‘chma ma’noda qo‘llangan so‘z birikmalari osiladi. Masalan, 

quyidagicha:  

Shirin qovun   Shirin so‘z  

Qalin qor    Qalin do‘st  

Temir qozon    Temir iroda  

Tulkining dumi   Akasining dumi  

   

 O‘qituvchi o‘quvchilarga quyidagi savollarni beradi:  

- O‘quvchilar, ikki tomonda ham shirin, qalin, temir hamda dum so‘zlari qo‘llangan, 

bu so‘zlarning ikkala ustunchadagi ma’nolari bir xilmi?  

- Qaysi ustunchadagi so‘zlar ko‘chma ma’noda qo‘llangan?  

 Shu tarzda har bir so‘z birikmasi tahlil qilinadi. Bu mashq orqali o‘quvchilar o‘ng 

ustunchadagi birikmalarda shirin, qalin, temir va dum so‘zlari ko‘chma ma’noda qo‘llanganini 

bilib oladilar.  



 

3. Matndan ko‘chma ma’nodagi so‘zlarni toptirish.  

Bu ish o‘quvchilarda ko‘chma ma’noli so‘z haqida tushuncha hosil bo‘lgandan keyin 

amalga oshiriladi.  

Masalan, o‘quvchilarga quyidagi matn beriladi.  

 Ona diyorimizga oltin kuz o‘z sepini yoygan. Bog’larda asal mevalar, polizlarda 

shirinshakar qovunlar g’arq pishgan.   

- Endi o‘quvchilar, toping-chi! Mana shu gaplardagi qaysi so‘zlar boshqacha ma’noda 

qo‘llangan? Buni aniqlash uchun har bir so‘zni matndan ajratib olamiz. Bu yerdagi so‘zlar o‘z 

ma’nosida ifodalanganmi?   

1. Ona- har bir kishini dunyoga keltirgan ayol. 

Demak, bu so‘z ko‘chma ma’noda qo‘llangan.  

2.Oltin- sariq rangli, qimmatbaho metall.Barglarning sariqligi, to‘kin-sochinlik ma’nosida 

qo‘llangan. Demak, ko‘chma ma’noda ifodalangan.  

3.Sep yoymoq- kelinchak kuyovning hovlisiga tushgandan keyin o‘zining bor bisotini 

yoyib, odamlarga ko‘rsatadi.  

-Kuz sepini yoyishi deganda nimani tushunasiz?  

- Bunda kuz fasli g’arq pishgan mevalarini, qovun-tarvuzlarini va ko‘plab noz-nematlariyu 

go‘zalliklarini yoyib, ko‘z-ko‘z qilishi tushuniladi.  

-Matnda yana qaysi so‘zlar ko‘chma ma’noda qo‘llangan?  

 O‘quvchilar asal, shirin, shakar so‘zlari ko‘chma ma’noda qo‘llanganini aniqlaydi.  

 Bu turdagi mashqlarni doimiy bajarish natijasida o‘quvchilar gap va matnlar ichidan 

ko‘chma ma’noda qo‘llangan so‘zlarni mustaqil ravishda topa oladigan bo‘ladi.   

 2-bosqich   

 O‘quvchilarni so‘zlarni ko‘chma ma’noda qo‘llashga o‘rgatish birmuncha murakkabroq 

bo‘lib, buni 3-,4-sinflarda amalga oshirish mumkin. O‘quvchilarga so‘zni ko‘chma ma’noda 

qo‘llashga o‘rgatishda quyidagi mashqlardan foydalansa bo‘ladi:  

 1.So‘zlarni nome’yoriy qurshovda qo‘llab, so‘z birikmasi tuzdirish. Buning uchun doska 

ikki ustunga ajratiladi. Chap tomonga ko‘chma ma’noda qo‘llaniladigan so‘z, o‘ng tomonga esa 

bu so‘zlar bilan me’yoriy va nome’yoriy qurshovda birikadigan so‘zlar beriladi. O‘quvchilarga 

chap va o‘ng tomondagi so‘zlarni biriktirib, so‘z birikmasi tuzish topshiriladi. Masalan:  

 oltin   kuz  

uzuk  

 shirin   uzum  

uyqu  

 O‘quvchilar quyidagi so‘z birikmalarini tuzadi: oltin kuz, oltin uzuk, shirin uzum, shirin 

uyqu. O‘qituvchi bu birikmalardan qaysilarida oltin, shirin so‘zlari ko‘chma ma’noda 

qo‘llanilganini so‘raydi. O‘quvchilar “oltin kuz, shirin uyqu birikmalarida”- deb javob beradilar. 

O‘qituvchi bilimlarni yanada mustahkamlash maqsadida yana bir nechta misol aytadi. 

O‘quvchilar unga mos so‘z birikmalarini hosil qiladilar. Masalan: kumush- tola, soat, qish va 

hokazo…  

 O‘quvchilar quyidagi so‘z birikmalarini hosil qiladilar: kumush tola, kumush qish. 

- O‘quvchilar, siz bu birikmalarda kumush so‘zini qanday ma’noda ifodaladingiz?  

- Ko‘chma ma’noda.  

- Kumush qish deganda kumush so‘zi qanday ma’no anglatmoqda?  

- Qish fasli oppoq qor parchalari bilan kumushga o‘xshashi nazarda tutilgan.  

Shundan so‘ng o‘qituvchi o‘quvchilarga shu birikmalardan foydalangan holda gap tuzishni 

topshiradi. O‘quvchilar quyidagi gaplarni tuzadi.  

Masalan: Yurtimizga kumush qish kirib keldi.  



 

 2. O‘quvchilarga ma’lum bir so‘z berilib, uni ko‘chma ma’noda qo‘llab, so‘z birikmasi 

tuzish topshiriladi.  

O‘quvchilar to‘g’ridan to‘g’ri so‘z birikmasi tuza olmasliklari mumkin. O‘quvchilarni 

so‘zni ko‘chma ma’noda qo‘llashga o‘rgatish uchun quyidagi usuldan foydalanish mumkin:  

Ko‘chma ma’noda qo‘llangan so‘zga ma’nodosh bo‘lgan o‘z ma’nosida qo‘llangan so‘z topiladi. 

O‘z ma’nosida qo‘llangan so‘z ishtirokida so‘z birikmalari tuzdiriladi. Shundan so‘ng bu 

birikmalardagi o‘z ma’nosida qo‘llangan so‘z ko‘chma ma’noda qo‘llangan so‘z bilan 

almashtiriladi. Masalan, quyidagicha:   

-Shirin tush birikmasida shirin so‘zi qanday ma’noni bildiryapti, uni qaysi so‘z biulan 

almashtirish mumkin?  

- Yoqimli so‘zi bilan.  

- Unday bo‘lsa yoqimli so‘zi ishtirokida so‘z birikmalari tuzing.  

O‘quvchilar birikma tuzadi: yoqimli so‘z, yoqimli tush, yoqimli bola,yoqimli suhbat.  

- Endi o‘quvchilar, shu birikmalardagi yoqimli so‘zini shirin so‘ziga almashtirib 

chiqing. - Shirin so‘z, shirin bola, shirin tush, shirin suhbat.  

- Mana, o‘quvchilar siz shirin so‘zini ko‘chma ma’noda ishlatib so‘z birikmasi 

tuzdingizlar. Endi xuddi shu ishimizni oltin so‘zi ustida bajaramiz. Men ikkita birikma 

aytaman: oltin barglar, oltin so‘z. bu birikmalardagi oltin so‘zlari qanday ma’noni 

bildiryapti? Ularni qanysi so‘zlar bilan almashtirish mumkin?  

- Birinchi birikmada oltin so‘zini sap-sariq so‘zi bilan, ikkinchi birikmada bebaho 

so‘zi bilan almashtirish mumkin.  

- Endi sap-sariq va bebaho so‘zlari ishtirokida so‘z birikmalari tuzing.  

 O‘quvchilar sap-sariq uzum, sap-sariq olma, bebaho bolalik, bebaho maslahat, bebaho davr 

so‘z birikmalarini tuzadi.  

- Endi sap-sariq, bebaho so‘zlarini oltin so‘zi bilan almashtiring.  

 O‘quvchilar almashtirish natijasida oltin uzum, oltin olma, oltin bolalik, oltin maslahat, 

oltin davr birikmalarini tuzadi.  

 O‘quvchilar bu usulni yaxshi o‘zlashtirib olgach, o‘qituvchi boshqa so‘zlarni aytib, 

o‘quvchilarga bu so‘zlarni mustaqil ravishda ko‘chma ma’noda qo‘llashni topshirishi mumkin.  

 Yuqorida ko‘rsatilgan usullardan ona tili va o‘qish darslarida muntazam ravishda 

foydalanib borilsa, boshlang’ich sinf o‘quvchilari so‘zlarni ko‘chma ma’noda qo‘llashni 

o‘rganadi. Bu esa ularning nutqini obrazli va ta’sirchan qiladi.  

  

 


